
Kraftmuseet – Norsk vasskraft- og industristadmuseum, er ei stifting  med eigne vedtekter 

og styre. Museet har hovudkontor i Naustbakken 7 i Tyssedal, og har arenaer og publikums-

tilbod både i Tyssedal og Odda.  

Museet vart stifta 9. desember 1988 som Odda Industristadmuseum. Stiftinga vart utvida i 

år 2000 og skifta namn til Norsk Vasskraft- og Industristadmuseum. Etter museumsreforma, 

fekk museet i 2003 status som konsolidert museum, og eit tematisk ansvarsmuseum. I 2018 

bytte museet namn til Kraftmuseet - Norsk vasskraft- og industristadmuseum. Gjennom å 

vera ein del av NVE si museumsordning, har Kraftmuseet konkrete oppgåver på nasjonalt 

plan. 

Følgjande verksemder, institusjonar og organisasjonar er stiftarar av Kraftmuseet: 

Odda Kommune, Odda Smelteverk AS (nedlagd 2003), Norzink as (no: Boliden Odda AS), K/S 

Ilmenittsmelteverket (no: Tizir Titanium & Iron AS), AS Tyssefaldene, Odda og omland fag-

lige samorganisasjon (no: LO i Indre Hardanger), BKK, Bjølvefossen ASA (no: Elkem Bjølve-

fossen AS), DNN Industrier AS, E-CO Vannkraft AS, Eidfjord kommune, Norsk elektriker- og 

kraftstasjonsforbund (no: EL & IT Forbundet), Energibedriftenes Landsforening (no: Energi 

Norge), E-verkenes fagforening Vestlandet, Haugaland Kraft AS, Hardanger og Voss region-

råd (no: Hardangerrådet), Herdlandsfoss Kraftverk (no: overført til BKK), Hydro Energi Røl-

dal-Suldal, Indre Hardanger Kraftlag (no: Hardanger Energi AS), Kvinnherad Energi AS, Le-

derne, Landsorganisasjonen i Noreg, Norsk Institutt for vannforskning (NIVA), NHO Horda-

land, Norsk Arbeidsmandsforbund, Norges vassdrags- og energidirektorat (NVE), Norsk kje-

misk industriarbeiderforbund (no: Industri Energi), Norges Ingeniør og Teknologorganisasjon 

(NITO), Norske Sivilingeniørers Foreining (no: Tekna), Odda Energi AS, Prosessindustriens 

landsforening (no: Norsk Industri), Statkraft Energi AS, Sunnhordland Kraftlag AS, Ullensvang 

herad. 

 

Museet arbeider etter følgjande føremålsparagraf vedteken av stiftarane 11. april 2000: 

Museet skal samla inn og dokumentera, sikra, driva forsking og formidla historie knytt til 

elvar og vatn, vasskraftproduksjon, elektrisitet, kraftkrevjande industri og industristaden.  

Det er eit overordna mål å syna mennesket i høve til heim, arbeidsplass, samfunn og na-

tur. Museet skal vekkja interesse for og samla materiale om vasskraftproduksjon og kraft-

krevjande industri sine verknader på samfunnet: Teknisk, økonomisk, sosialt, politisk, kul-

turelt og miljømessig, gjennom formidling og undervisning, mellom anna knytt til muse-

umsanlegget i Folgefonngata. 

Museet har som mål å bli eit nasjonalt senter for kunnskap og rådgjeving om norsk vass-

krafthistorie, og historie knytt til kraftkrevjande industri og samfunnet ikring. Museet har 

òg som mål å bevara, forvalta og formidla kunnskap om det nasjonale kulturminnet Tys-

sedal Kraftanlegg (Tysso I). 

 

 

 

Framsida: Frå middag med Kong Harald og Dronning Sonja 18. juni 2019. Foto: Harald Hognerud, 

Kraftmuseet 

1. Organisasjonen 
 

 

Direktør   Knut Markhus 

Administrasjonsleiar  Mette Haraldsen 

Avdelingsleiarar Svein Jåstad 

   Åsne Dolve Meyer 

Styret   Rolf Nesheim, styreleiar (Hordaland fylkeskommune) 

   Toralv Mikkelsen, nestleiar (Odda kommune) 

   Trude H. Letnes (styreoppnemnt)   

   Tore M. Sellæg (Norsk Industri)  

   Hans Henrik Haukaas (Statkraft) 

   Margit Aga Jordal (LO i indre Hardanger) til 17.7.2019 

Dijana Saga (LO i indre Hardanger) frå 17.7.2019 

   Bjørn Seim (Museumslaget) 

   Svein Jåstad (tilsette sin representant) til 18.2.2019 

   Gro Tyssedalstveit Kollbotn (tilsette sin representant) frå 18.2.2019 

   Observatør Brigt Olav Samdal (NVE) 

Revisor   Odda Revisjon AS/ v statsaut. revisor Nils Magnus Berge 

 

Styret hadde 4 ordinære styremøte i 2019 og handsama i alt 26 saker.  

Ved Kraftmuseet vart det i 2019 utført 15,8 årsverk, i tillegg kjem frivillig innsats som er stipulert til 

0,5 årsverk. Av 16 faste tilsette vart det utført 13,8 årsverk ved Kraftmuseet. Tilsette på engasjement, 

korttidstilsette og sysselsette utførte1,4 årsverk, gjennomført av i alt 11 personar.  

Kraftmuseet arbeider for likestilling mellom kjønna - organisatorisk, sosialt og lønsmessig. Fordelinga 

av menn og kvinner mellom dei fast tilsette er 6 menn og 10 kvinner. Direktør er mann, dei to avde-

lingsleiarane er ein mann og ei kvinne. Kvinneandelen i styret er 37,5 %. 

Kraftmuseet hadde i 2019 eit sjukefråvær på 6,6 % mot 4,27% i 2018. Langtidssjukefråværet var på 

5,0 % mot 3,1 % i 2018. Korttidssjukefråværet gjekk frå 1,18 % i 2018 til 1,6 % i 2019. Det var éi ar-

beidsulukke i museet, der ein tilsett i firma som arbeidde for oss vart skadd.  

Kraftmuseet er medlem av Bedriftshelse 1. Verksemda forureinar ikkje det ytre miljøet. 

Museet samarbeider med ei rekkje aktørar, som NVE, Odda kommune, Riksantikvaren, Hordaland 

Fylkeskommune, Statkraft, AS Tyssefaldene, og ulike museum. Visit Hardangerfjord er samarbeids-

part innan reiseliv og marknadsføring, og lokalt jobbar vi tett saman med Trolltunga Active og Odda 

turistkontor. Museet samarbeider med lokale verksemder og næringsliv, og prøver i størst mogleg 

grad å kjøpa varer og tenester lokalt. Museumslaget for Kraftmuseet er også ein viktig samarbeids-

partnar for museet. 

2. Økonomi 
 

 

Kraftmuseet sine driftsinntekter: Offentlege tilskot frå stat (Kulturdepartementet, Riksantikvaren og 
NVE), Hordaland fylkeskommune og Odda kommune, tilskot frå stiftingar o.l., sponsorinntekter og 
eigeninntekter. 

Årsrekneskapen for 2019 viser eit resultat på kr. 1 043 462. Kr. 627.901 er bundne midlar til FDV. Stif-
tinga har pr. 31.12.2019 fri eigenkapital på kr. 4 104 242. Museet har opptent eigenkapital på kr. 
6 921 194 (sjå note 11). Styret viser til note 15 i årsrekneskapen: Dersom netto pensjonsplikter vert 
balanseført, vil museet ha positiv opptent eigenkapital på kr. 2 560 570. 

Overskotet skuldast hovudsak auka lønsrefusjonar som sjukepengar frå NAV og lønsrefusjonar for 
politisk arbeid o.a. Utan dette ville rekneskapen balansert med knappe 100 000 i overskot. Vi har òg 
valt å framleis styrka eigenkapitalen, med tanke på framtidige investeringar. 

Av omsetting på kr. 17 829 953 var offentleg tilskot kr. 13 601 335 og annan inntekt kr. 4 228 618. Av 
annan inntekt er kr. 2 135 561 eigeninntekter i form av billettinntekter, sal butikk, kafé og catering, 
utleige, gåver og sal av tenester.  

Museet har positiv utvikling når det gjeld eigeninntekter, men baserer likevel drifta på offentlege til-
skot. Sektorprinsippet fungerte ikkje etter intensjonen i 2019, ved at AST ikkje ytte midlar til innven-
dig vedlikehald i Tyssedal kraftverk. Det einaste vi sat att med til FDV var lønsmidlar frå Riksantikva-
ren. Arbeidet med å finna ei stabil og tilstrekkeleg ekstern finansiering av vedlikehaldet heldt fram i 
2019. Vi fekk eit løft i driftstilskotet frå Odda kommune, medan Hordaland fylkeskommune heldt 
same tilskotsnivå som tidlegare.  

Etter styret si meining gjev den framlagde rekneskapen og balansen eit rett bilete av stoda til stif-
tinga Kraftmuseet - Norsk vasskraft- og industristadmuseum pr. 31.12.2019.  

 

 
 

Godt tilslag på søknader om tilskot til prosjekt, var med på å gje eit godt driftsresultat i 2019. Kultur- og ressursutvalet i 
Hordaland fylkeskommune valde å prioritera Knud Knudsen-prosjektet høgst av alle søknadene til Kulturelt utviklingspro-
gram. 

3. Fornying 
 

Dei første månadene i 2019 arbeidde administrasjonen med ny strategisk plan for perioden 2019-

2024. Planen vart godkjend i styremøte 17. juni. I hovudmålet tek me ut essensen av føremålspara-

grafen, og legg inn element frå dei forventingar som blir sette til konsoliderte museum både frå sty-

resmaktene og samfunnet rundt oss:  

«Kraftmuseet skal vera eit sterkt museumsfagleg miljø som med engasjement og kvalitet forvaltar og 

formidlar kulturminne og  historie. Museet skal vera relevant i samtida, og det leiande museet nasjo-

nalt innan våre hovudtema.» 

Strategiane for planperioden er samla i fem punkt: 

1. Kraftmuseet skal ta ei sterkare samfunnsrolle   

2. Kraftmuseet skal utvida og utvikla publikumsarenaer   

3. Kraftmuseet skal nå nye grupper med formidlinga   

4. Kraftmuseet sine kulturminne skal ha profesjonell forvalting 

5. Kraftmuseet skal driva kunnskapsutvikling nasjonalt og internasjonalt 

For å lukkast i strategiane, er det ein føresetnad å bygga kompetansen i museet. I 2019 har fleire til-

sette delteke på kurs og seminar, både i Noreg og utlandet.  

Kraftmuseet har tatt nye steg for å verta ein stadig meir 

attraktiv kompetansearbeidsplass. Vi opplever at museet 

sitt arbeid får aukande respekt både lokalt og nasjonalt. 

Ikkje minst opplever vi at museet gjennom 2019 sterkare 

vart anerkjent som ei konstruktiv kraft i utviklinga av lokal-

samfunnet. Eksternt samarbeid, mellom anna i NVE si mu-

seumsordning, er kompetansebyggande, og styrkar mu-

seet sitt faglege nettverk.  

Kraftmuseet arbeidde vidare med å auka museet sin akti-

vitet i Odda sentrum. Vi inngjekk ein tjue års leigeavtale 

for Lindehuset der museet tek på seg å utvikla dette til 

kombinert regionalt kulturhus og museum. I samarbeid 

med arkitekt, fylkeskonservator og andre ressursar utvikla 

vi eit konsept vi søkte om finansiering til. Det kom ikkje 

midlar i 2019, og arbeidet med dette held fram. Som ein 

del av utviklinga av Lindehuset overtok vi prosjektleiinga 

for Knud Knudsen-senteret. Her fekk vi gode tilslag på søk-

nader om finansiering, og hadde òg god framgang i arbei-

det med konsept og innhaldsproduksjon. Mellom anna 

hadde vi ei eigenprodusert Knudsen-utstilling i Lindehu-

set. Knudsen- prosjektet kan gje draghjelp til utviklinga av 

totalprosjektet Lindehuset. 

 

 Strategisk plan, godkjend i juni 2019. 

Industriarkivet jobba aktivt med det store prosjektet Boliden-arkivet, og har gjeve ein nærmare inter-

aksjon med fabrikken. Det er meir aktivitet i Industriarkivet enn nokon gong, men vi har likevel venta 

med å utvida den faste staben i arkivet. Det heng saman med at mykje av økonomien er prosjektfi-

nansiert. 

Arbeid med ei fornying av KraftLaben har gått jamt framover, med fysisk arbeid i bygget og nye ins-

tallasjonar. Arbeidet held fram i 2020. 

Kraftmuseet hadde eit aktivt år på nasjonalt nivå, særleg gjennom NVE-samarbeidet. Museet deltok 

òg i ekspertgruppa for berekraft, i Norsk ICOM og Museumsforbundet sitt arbeid med nye nasjonale 

museumsetiske retningslinjer. Meir enn på lenge, var museet òg aktivt internasjonalt. Vi hadde inn-

legg på INCUNA-konferanse i Spania, noko som var resultat av samarbeidet vi gjennom heile 2019 

hadde med blant andre universitetet Politecnico di Torino om søknad på forskingsprosjektet HyScape 

til EU si Horizon-ordning. 

 

 
 

Signal frå styremaktene året før om at det kan bli aktuelt med ein ny runde museumskonsolideringar, 

vart ikkje følgd opp i 2019. Slike strukturelle grep ser ut til å ha blitt sett på vent inntil regionreforma 

har funne form og praksis. 

Det vart gjort ein intensjonsavtale mellom Kraftmuseet og Kvam herad om å innlemma Ålvik industri-

arbeidarmuseum i Kraftmuseet. Denne føreset offentleg finansiering av drifta, slik at overtaking først 

er aktuell når finansieringa kjem på plass. 

Museet tok i bruk ny programvare for samarbeid og lagring internt i 2019. Programmet Teams er eit 

program i Office365, som samlar dokument og samtalar i ein digital plattform.  

Eit viktig fornyingssteg for museet var å utvikla ein miljøguide for museet, som har bakgrunn i inter-

nasjonale avtalar som Agenda 2030 og FN sine berekraftsmål. 

 

 

 

Frå hydrogensymposiet i kraft-

stasjonen i april 2019. Foto: 

Kraftmuseet 

4. Forvalting 

Kraftmuseet forvaltar mange viktige materielle kulturminne, i Tyssedal kraftverk, bygg på Smelte-

verkstomta og arbeidarbustadene i Folgefonngata som dei mest framståande. Per 31.12.2019 eigde 

vi eller hadde ansvar for 27 bygg, 1 freda fartøy, 12.000 registrerte gjenstandar, fleire hundre inter-

vju, vel 130 kulturhistoriske filmar, kring 150.000 fotografi og ei biblioteksamling med ca. 5000 

einingar. I tillegg har museet ei samling av 270 privatarkiv. Kraftmuseet har registrert 54 arkiv i Arkiv-

portalen ASTA, som gjer at publikum kan sjå at me har dei, og kva dei inneheld. Ordning av Boliden-

arkivet hadde hovudprioritet i Industriarkivet, der 38-40% av arbeidet med prosjektet er gjort.  

Museet hadde svært god progresjon i registreringa av kulturhistoriske foto dette året. Mange innspel 

frå publikum hjelpte med opplysingar om enkeltfoto. Dette betrar innhaldet vårt i DigitaltMuseum. 

Mange tinga òg foto, hovudsakleg digitale kopiar. Det er tydeleg at DigitaltMuseum er mykje nytta.  

I samarbeid med Bevaringstenestene i Hordaland blei prosjektet ReOrg starta hausten 2019. Dette er 

ein metode for omorganisering av magasin for museum, der vi går gjennom deler av gjenstandssam-

linga vår. Arbeidet held fram inn i 2020. 

Forvalting, drift og vedlikehald av Tyssedal kraftverk vart i 2019 handtert innanfor tronge rammer, 

grunna sektorprinsippet. Vi har likevel greidd å ikkje koma på defensiven i høve forfall.  Istandsetjinga 

av bygg 026 smia på Smelteverket var ferdig i 2019, medan FDV-arbeidet held fram med støtte frå 

Riksantikvaren. KraftLaben fekk eit løft med reparasjon av puss og maling både ute og nokre rom 

inne. Innvendig vart døropningane utvida og nivåskilnader utjamna for betre universell utforming.   

I januar gjekk muraren vår av med aldersgrensa. På grunn av små og usikre rammer har vi knytt til oss 

rammeleverandørar med kompetanse og interesse innan murarfaget. 

For M/Y Tysso var det meir forvalting enn formidling i 2019. Mykje viktig vedlikehald vart gjort på vå-

ren, både av fagfolk frå Hardanger fartøyvernsenter og våre eigne tilsette. 

 

 
Frå REORG-prosjektet. Foto: Kraftmuseet  

 

Industriarkivet sitt arbeid med privatarkiv har hatt betydeleg framgang, særleg gjennom prosjektet 

Boliden-arkivet som fleire tilsette tek del i. Vi inngjekk 3 års leigeavtale med Interkommunalt arkiv, 

som leiger to kontorplassar i tillegg til lagringsplass i arkivet. 

Det var i 2019 god kontinuitet i arbeidet med å gjera samlingane tilgjengelege for publikum, m.a. 

gjennom digitalisering på plattformar som digitaltmuseum.no, på nettsida vår og på Facebook. I NVE 

si museumsordning arbeidde museet svært mykje med den nye digitale plattforma «Kraftlandet». 

Fotoarbeidet ved museet var betydeleg i 2019, både med omsyn til innsamling, sikring og ny fotogra-

fering/filming.  

Det har vore eit visst trykk på arbeidet med å få på plass nytt gjenstandslager/magasin med arbeids-

rom og visingsfunksjon i Bygg 026 på smelteverkstomta, men det har vist seg å vera krevjande å få 

inn ekstern finansiering.  

I samarbeidet vårt i NVE si museumsordninga gjorde vi forvaltingsoppgåver med dokumentasjon av 

kulturminne og prosessar i vasskraftsektoren. Vi var testar av kulturminneskjemaet som NVE utarbei-

der, og bidrog med å legga inn data og utprøving av opplasting av film, foto m.m. 

Når det gjeld immateriell kulturarv, har Odda vidaregåande skule si landslinje i vg2 smedfag framleis 

god drift i smia vår i Bygg 026. I tillegg bidreg museet til den immaterielle kulturarven mellom anna 

ved å halda i hevd tradisjonelt handverk i vedlikehald og restaurering av anlegga våre. 

Museet jobba godt med planverket i 2019. I tillegg til at vi laga strategisk plan, gjorde vi revideringar i 

samlingsplanen og fullførte arbeidet med «ROS-analyse med brannvernplan – komplettering av sik-

ringsplan», som vi fekk finansiert gjennom sikringsmidlar frå Norsk kulturråd.  

 

5. Formidling 
2019 var eit godt og variert år for formidling på Kraftmuseet. Besøkstalet gjekk opp frå året før, frå 22 

874 i 2018 til 26 682 i 2019. Den nye arenaen vår i Odda, Lindehuset, sto for ein god del av auken, og 

KraftLaben gjorde det også bra. Besøket i Tyssedal, med kraftstasjonen og Lilletopp, gjekk noko ned 

frå rekordåret 2018. Det er usikkert kva som er årsaka til dette, men det differansen skuldast antake-

leg vis ein sommar med dårlegare vær og tilsvarande mindre besøk på Lilletopp. 

 

    Besøkstal  

 

 

 

 

 

 

 

 

Sal av billettar gjekk også bra i 2019. Bortsett frå på Lilletopp auka vi antal selde billettar på alle are-

naene våre, frå 427 000 i 2018 til 459 000 i 2019. I 2019 avtok utleige av lokale med servering, noko 

vi må jobba meir med i 2020. 

I juni 2019 opna vi ei ny utstilling med Knudsen-bilete i Lindehuset, i samarbeid med Odda kommune. 

Utstillinga hadde rundt 600 vanlege besøkande, i tillegg til skuleklassar frå Odda vidaregåande skule. 

Utstillinga hang også under OddArt, og blei ein del av ei større utstilling i Lindehuset under arrange-

mentet. Hausten 2019 starta vi arbeidet med ei ny fast utstilling i Tysso 1. Den har namnet «Norsk 

vasskraft» og blir opna sommaren 2020. 

  
2017 2018 2019 

Barn Vaksne Barn Vaksne Barn Vaksne 

Tyssedal 2 186 12 606 2 854  13 943 2 240 11 752 

KraftLaben (Vitensenteret) 3 238 2 637 3 813 2 301 4 350 1 704 

Andre 270 1 308 529 2 288 743 5 893 

SUM 5 694 16 551 7 196 15 678 7 333 19 349  

Totalt 22 245 22 874 26 682 



   
 

9 
 

Våren 2019 kjøpte museet ei campingvogn. På sommaren blei den brukt som billettbu til Knudsen-

utstillinga og KraftLaben, og vi hadde ho ute under julegateopninga som ein pop up-museumsbutikk. 

M/Y Tysso hadde mindre aktivitet enn året før, men deltok med suksess på Hardanger trebåtfestival. 

Vi hadde fleire arrangement av forskjellig storleik og med variert innhald i 2019. Det første halvåret 

hadde vi blant anna «vitskapeleg»/historisk foredrag om øl, og markering av kvinnedagen. Siste halv-

del av 2019 blei vi med på Forskarnatt, eit arrangement sponsa av Norges Forskningsråd. I november 

starta vi foredragsserien Drypp frå arkivet, ein lågterskel føredragsserie kvar første onsdag i måna-

den, og som held fram med i 2020. Vi var òg medarrangør på fleire  arrangement. Norgescupen i 

handbak blei lagt til Lindehuset, der vi var til stades med fotoframvising. Vi var og medarrangør på 

Hardanger musikkfest, med konsert i kraftstasjonen og på Lilletopp, og på Norsk Hydrogensympo-

sium i Tysso 1. Vi hadde to eigne foredrag under Litteratursymposiet, med «Cold Case» og «Farleg 

fortid». Musikalen «Albert og Leonie» blei vist i Lindehuset, og drog eit stort publikum. Under besø-

ket frå H.M. Kongen og Dronninga i juni, føregjekk middagen i kraftstasjonen, der museet var vert-

skap saman med Odda kommune og Hordaland fylkeskommune. 

 

Campingvogna "Dolly", og glimt frå Knud Knudsen-utstillinga «I møte med naturen» i Lindehuset. Foto: Kraftmuseet 

Frå musikalen «Albert og Leonie» i Lindehuset. Foto: Kraftmuseet 

Våren 2019 hadde museet mykje arbeid med profilering. Vi har fått ein grafisk profil vi er nøgd med, 

og har fått laga nye brosjyrar og flyerar. Plakaten blei også fornya. Det blei gjort ein god innsats for å 

få spreidd marknadsføringsmaterialet til heile regionen. Særleg blei det satsa på å få materialet ut til 

stader som turistar kan tenkast å besøka før dei kjem til Sørfjorden. Vi laga t-skjorter med nye trykk, 

og andre salbare marknadsføringsprodukt, som tøynett, magnetar og serveringsbrett.  

Butikken i Naustbakken 3 blei oppgradert. Denne prioriteringa gav eit godt resultat, og vi selde meir 

varer frå museumsbutikken. Sjølv om vi ikkje heilt nådde budsjettmåla våre for 2019, var inntekter i 

butikken 118 000 kr. mot 104 000 kr. i 2018. 

Oppgraderinga på KraftLaben kom godt i gang i 2019. Overflater blei pussa opp, og det kom på plass 

fleire nye installasjonar. Dei innvendige dørene vart utvida og dørstokkar fjerna, som eit ledd i å få 

lokalet universelt utforma. KraftLaben hadde godt besøk, både i sommarsesongen og av skuleklassar 

og barnehagar utanom sesongen. Gjennom KraftLaben var vi medarrangør på SMARTare energi, eit 

opplegg for til saman 1200 elevar på grunnskulane i heile Hordaland.  

   
Stappfullt i KraftLaben i potetferietilbod for born og arrangementet Skål Odda! for vaksne. Foto: Kraftmuseet 

 

 

Museet produserte både nye t-skjorter og 
andre merkevareprodukt i 2019. Foto: 
Kraftmuseet 

Mykje av arbeidet i NVE si museumsordning hadde eit formidlingspreg. Den store satsinga er den nye 

nettportalen Kraftlandet, som skal formidla vassdrag- og energihistoria. Museet hadde ei svært aktiv 

rolle i dette prosjektet, som er i ein utviklingsfase som varer til 2022. 

Museet utarbeidde òg undervisningsopplegg som nyttar seg av materialet og tema knytt til Alta-ut-

stillinga. I 2019 fekk vi med eit undervisningsopplegg med i Den kulturelle skulesekken. Sjølve under-

visninga vil gå føre seg i februar 2020, men arbeidet med å utvikla opplegget blei starta i 2019. Det 

heiter Demokrati på prøve, og er mynta på elevar i 8. til 10. klasse. 

2019 var på det jamne når det gjeld me-

dieoppslag. Lokalt hadde vi svært god 

dekning av både Hardanger Folkeblad 

og Radio Folgefonn. Noko redaksjonell 

omtale var det òg i andre aviser i regio-

nen, og i fagtidsskrift. Museet deltok òg 

i historisk-fagleg rolle i ein episode om 

vindkraft i NRK sitt radioprogram 

«Desse dagar.»  

Eit mediemessig høgdepunkt var dek-

ninga av kongebesøket i juni, med god 

oppfølging av både TV og aviser. Dette 

var med på å promotera museet på ein 

god måte. 

 

 
 Frå Hardanger Folkeblad 6. august. 

Frå kongebesøket i kraftstasjonen i juni. Foto: Kraftmuseet 

6. Forsking 
 

Kraftmuseet hadde aktiv kunnskapsproduksjon i 2019, i tråd med museet sin forskingsplan. Framleis 

har ikkje museet tilsette med full forskingskompetanse, men styrka organisasjonen med å tilsetja ein 

person med høgare utdanning (prosjektstilling NVE/prosjektleiar Knud Knudsen-senter – fast stilling 

som rådgjevar i løpet av året). 

Gjennom 2019 hadde museet tre forskingsprosjekt:  

- Den tidlege industrireisinga i Odda, i samarbeid med Uni Research Rokkansenteret. Fagfelle-

vurdert artikkel vart godkjend for publisering i Historisk tidsskrift mars 2020. 

- Kraftverksarkitektur, funksjon og teknologi. Eit samarbeidsprosjekt koordinert gjennom NVE 

si museumsordning, der samarbeidspartar er Kraftmuseet, NVE, Hordaland fylkeskommune 

og Telemark fylkeskommune. Kraftmuseet har i forprosjektet bidrege med kjelder, referansar 

og eit museumsfagleg perspektiv. Dette er planlagt å ta vidare som eit hovudprosjekt. Paral-

lelt gjekk NVE og Kraftmuseet inn som partnerar i ein søknad til EU-ordninga Horizon 2020. 

Arbeidet vart koordinert av Politecnico di Torino. Prosjektet fekk ikkje tilslag på søknaden. 

Kraftmuseet vart invitert av Politecnico di Torino til å vera partner i eit nytt og liknande pro-

sjekt. Museet arbeidde med dette i 2019, i dialog med NVE, og søknaden vert sendt i 2020.  

- Den nordiske velferdsmodellen, eit nettverksprosjekt i Nasjonalt nettverk for teknologi- og 

industrihistorie. Arbeidet kom godt i gang i 2019. 

 

   
Kunnskapsproduksjonen til museet vert formidla på ulike arenaer. Venstre: Føredrag i Buen, Folgefonngata. Foto : Kraftmu-

seet. Høgre: Frå forskingskonferansen «Geografías Geometrías Y Empleos» (INCUNA) i Spania. Foto: INCUNA 

 

Av publikasjonar leverte museet den omfangsrike artikkelen «The Power Museum – Local develop-

ment programmes, the process and the territorial impact.» Denne kjem på trykk på engelsk og 

spansk i boka Colección Los ojos de la Memoria i 2020. Vi skreiv også to kapittel i boka «Når fortida 

blir framtida», utgjeven av Industrianleggenes fellesråd. 

 

I tillegg utførte vi kontinuerleg kunnskapsproduksjon til våre eigne formidlingsopplegg og heimesi-

der/Facebook.  

7. Oppsummering 
 

2019 var eit framgangsrikt men også krevjande år for Kraftmuseet. Vi fekk eit godt resultat i produk-

sjon, besøkstal og omsetting i butikk. Grunna sviktande ekstern finansiering av FDV i Tyssedal kraft-

verk, var året krevjande økonomisk. Med stram økonomistyring greidde museet eit bra driftsresultat. 

Det kom òg gode tilskot til prosjekt, men ikkje til utviklinga av Lindehuset, som er den største sat-

singa. Dette gjev museet tid å gjera prosjektet endå betre, noko me starta på i 2019. Strategiplanen 

var viktig å få på plass, og denne legg opp til ei sterk utvikling av Kraftmuseet. Dei tilsette jobba svært 

godt, og organisasjonen er kraftfull og kompetent.   

 

Tyssedal 24. februar 2020 

 

 

Knut Markhus, direktør 

